
	“Гэгээрлийн яамны хэвлэл” Улаанбаатар хотноо 1961 онд эрхлэн хэвлүүлсэн “Унших бичиг. (Дунд сургуулийн Х ангид үзнэ) Нэгдүгээр дэвтэр” номоос

	 

	Цогт охин тэнгэр сангийн захиалгаар Цагаан бамбарууш хэвлэлийн газарт 2022 онд цахим хэлбэрт хөрвүүлэв.

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ТАВ ЯВ

	 

	Урьд, нэг хүүтэй чавганц байжээ. Тэднийх ганцхан алаг үнээтэй юм байжээ. Тэр үнээнээс нь жил бүгд нэг тугал гардаг, тэр тугалыг бяруу болохоор нь алж иддэг юм санжээ. Гэтэл нэг жил алаг тугал гарч, тэр тугалыг бяруу болохоор нь хүү:

	— Ээжээ, бяруугаа алж идье, гэжээ.

	Тэгсэнд ээж нь:

	— Хүү минь, идэж болохгүй. Үүгээр чамд хүүхэн авч өгөхөд сүйд хэрэглэнэ гэжээ. Гэтэл бас нэг ядуу чавганц ганцхан охинтой юм байжээ. Тэр чавганцын хүүхнийг ганц алаг бяруугаараа сүйлж хүүдээ эхнэр болгож өгчээ. Тэгээд ч чавганц нар үхэж, хүү хүүхэн хоёр хоёулхнаа болжээ. Хүү нэг өдөр гараад, ганц үнээгээ алж орхижээ. Тэгээд үнээнийхээ элэг сэмжийг нь нэг хэрээнд өгч орхичихжээ. Тэгсэнд хүүхэн мэдээд,

	— Ээ, чи бас үнээнийхээ элэг сэмжийг нь юунд хэрээнд өгч орхив доо. Ядуу бидэнд нэг хоёр ч шөнө гэсэн идэж хоноход аятай байх билээ гэжээ. Тэгээд тэр хоёр үнээнийхээ махаар хэдэн өдөр амьдарч суугаад, махаа барагдахаар хүү тарвага зурам алахаар явжээ. Нэг өдөр хүү нэг их модтой ууланд цангаж өлсөж явжээ. Тэгээд зурам хайж явсаар, нэг модон дээр шувууны үүр байхыг харж, дотроос нь өндөг авч шарж идэх гэж байтал нь хэрээ нисэж ирэв. Хэрээ хүний хэлээр дуугарч:

	— Ээ, хүү, чи сайн явж байна уу? Урьд миний нэг их өлсөж явахад чи надад тус хүргэсэн юм. Тэгэхэд би чамд хоёр удаа тус хүргэе гэж бодсон юм сан. Одоо чи намайг харж бай. Миний нисээд буусан модны ёроолд очоод, доош нь ухаарай. Тэгтэл чинь нэг жижигхэн тогоо гарч ирнэ. Тэр тогоонд «Хоол унд бүт» гэхээр бүтдэг юм. Чи түүнийг аваад яв. Хэрвээ дахиад ядрах юм бол над дээр нэг ирээрэй дээ» гээд нисэж, нэг бүдүүн модны мөчир дээр очиж суужээ. Хүү, тэр модны дэргэд ирж, газар ухсан нь нээрээ нэг жижигхэн тогоо гарчээ. Энэ жижигхэн тогоо дотор мах хоол бол гэсэнд, уур савссан халуун хоол буцалжээ. Хүү тэр хоолоо идчихээд, өнөөх тогоогоо аваад гэртээ ирж, юугаар ч дутахгүй суужээ.

	Тэгээд, нэг өдөр тэднийд ноёны шивэгчин ирэв. Хүүгийн эхнэр хуучин тогоогоо тавиад, ус хийгээд, түүнд цай чанах гэсэнд

	— Хүүе чи энэ хүнд үүн дотор цай чанах гэж байгаа юм уу? гэж хэлээд эрдэнийнхээ тогоог шүүрч аваад «Сүүтэй сайхан цай буцал» гэсэнд дорхноо буцалжээ.

	Тэгтэл тэр эм, цайг нь уучхаад ноёныд ирээд,

	— Тэр муу ядуу хүү чинь харин биднээс дээр сууж байна шүү. Эрдэнийн тогоогоор хоол унд бүтээлгэж, идэж ууж байдаг юм шив дээ гэж хэлэв.

	Ноён үүнийг дуулчхаад, хүү рүү нэг хүн явуулж хүүг тогоотой нь авчруулжээ. Ноён, хүүгээс,

	— За, хө. Наад тогоо чинь яадаг тогоо юм? Чи надад үүнийхээ ид шидийг нь үзүүлээд орхи гэсэнд, хүү тогоондоо;

	— Тогоогоор дүүрэн сүүтэй цай бий бол гэсэнд дүүрэн цай буцалжээ.

	Ноён үүнийг нь үзээд, хүүд;

	— За хөө, чи толгойгоо авхуулна уу? Аль тогоогоо өгнө үү? гэжээ. Хүү бодож,

	— За яах вэ. Үхэж орхисноос тогоогоо өгчихсөн нь арай дээр байлгүй дээ, гэж тогоогоо өгөөд буцжээ.

	Гэртээ ирээд эхнэртээ ноён, тогоог минь авчлаа гэж хэлжээ. Тэгэхэд нь эхнэр нь, чи одоо тэр муу шивэгчин хүүхэнд гайхуулж байж тэр боллоо доо гэв.

	Тэгээд хүү хэрээнд очжээ. Хэрээ за, чи юу гэж явна гэсэнд, хүү,

	— Өнөөх тогоог чинь ноён авчихсан, гэж хэлжээ. Тэгэхэд нь хэрээ, хүүд нэг эрдэнийн алх өгөөд,

	— За, энэ алхыг барьж «Тав яв» гэж хэлээд ямар ч амьтан руу дохиход, тэр амьтан үхдэг юм гэжээ. Хүү өнөөх алхыг нь аваад буцаж явтал нь нэг тарвага гүйж яваа харагдав. Тэр тарвага руу алхаараа «Тав яв» гээд дохисонд, тарвага үхчихжээ. Хүү тарвага аваад гэртээ ирээд байж байтал нь гадуур нь олон зээр явж байв. Түүний зүг «Тав яв» гээд алхаараа дохиод орхисонд, бүгдээрээ үхчихжээ. Хүү, эхнэртэйгээ зээрийнхээ махыг цадталаа идээд байдаг болжээ. Тэгж тайван амьдарч байх үед нь, ноёны өнөөх шивэгчин бас иржээ.

	Тэр хүүхэн өнөө хоёроос;

	— За, та хоёр яаж амьдарч байна даа? гэсэнд; хүү:

	— Аа, би эрдэнийн алх олж ирсэн, түүгээрээ зээр алж тавтай сайхан сууж байна! гэжээ. Шивэгчин үүнийг дуулчхаад явж ноёнд ирж хүүгийн үгийг хэлжээ.

	Ноён түүнийг нь дуулчхаад мөн, хүнийг явуулж, хүүг алхтай нь цуг авчруулжээ.

	Ноён хүүд:

	— Чиний алх хө, ямар эрдэмтэй, яадаг юм? Бушуухан надад үзүүлээд орхи, гэсэнд, хүү:

	— Миний алх бол эрдэнийн алх юм. Нүдэндээ харагдсан амьтан руу «Тав яв» гээд дохиход тэр үхдэг юм, гэжээ. Тэгэхээр нь ноён

	— Тэр хотын захад гүйж яваа нохойг чи дохиод орхи, гэжээ.

	Хүү заасан руу нь «Тав яв» гээд дохиод орхисонд, нохой үхжээ.

	Тэгэхээр нь ноён хүүд бас л:

	— За, чи алхаа өгнө үү, аль толгойгоо авхуулна уу? гэсэнд хүү

	— Толгойгоо ч авхуулахгүй, алхаа ч өгөхгүй, гэжээ.

	Тэгэхээр нь ноён уурлаж:

	— Энэ муу задарсан нохой чинь юү гэж хуцаж байгаа юм бэ? Тэр алхыг нь аваад аль гэхээр нь хүү:

	— Ноён ч тав яв, хатан ч тав яв, ноёныхон цөмөөрөө тав яв, гээд, ноёныг гэр бүлтэй нь алж орхижээ.

	Тэгээд хүү ноён ширээнд сууж, хот хошууг захираад амар сайхан жаргажээ.

